
ТЭСЦІРАВАННЕ ЯК ФОРМА КАНТРОЛЮ ВЕДАЎ СТУДЭНТАЎ ПРЫ   ВЫВУЧЭННІ КУРСА «САЦЫЯЛЬНА-ЭКАНАМІЧНАЯ ГЕАГРАФІЯ БЕЛАРУСІ»

На сучасным этапе да прафесійнай падрыхтоўкі педагагічных кадраў прад’яўляюцца ўсё больш высокія патрабаванні. Сёння адукацыйнай установе патрэбен педагог, які валодае найноўшымі дасягненнямі ў галіне навукі, тэхнікі, культуры, методыкі навучання. Найбольш прадуктыўнымі ў сістэме падрыхтоўкі педагагічных кадраў, на нашу думку, з’яўляюцца сучасныя інфармацыйныя тэхналогіі, якія кардынальна змяняюць адносіны паміж выкладчыкам і студэнтамі, ствараюць атмасферу ўзаемапаразумення і творчага супрацоўніцтва ва адукацыйным працэсе.  Іх выкарыстанне, па-першае, спрыяе пераадоленню псіхалагічных бар’ераў і робіць выкладчыка і студэнтаў па-сапраўднаму зацікаўленымі партнёрамі гэтага працэсу, па-другое, актывізуе сам працэс навучання, па-трэцяе, беражэ час, па-чацвертае, стварае аптымальныя ўмовы для самарэалізацыі творчага патэнцыялу як саміх студэнтаў, так і выкладчыка. 
Спектр выкарыстання сучасных інфармацыйных тэхналогій вельмі разнастайны. Гэта і кампутарныя дзелавыя гульні, і дыстанцыйнае навучанне, і розныя прэзентацыі, і тэсціраванне і інш. Спынімся больш падрабязна на тэсціраванні як форме кантролю за ўзроўнем ведаў студэнтаў пры вывучэнні курса  «Сацыяльна-эканамічная геаграфія Беларусі». Дадзены курс – адзін з галоўных у сістэме падрыхтоўкі спецыялістаў геаграфічнага профілю на факультэце прыродазнаўства БДПУ iмя М. Танка. Па выніках яго вывучэння студэнты здаюць экзамен. 
Складовая частка экзамену – папярэдняе тэсціраванне, якое праводзіцца пасля завяршэння ўсіх лекцый і семінарска-лабараторных заняткаў у рамках кантролю за самастойнай работай студэнтаў у кампутарным класе. Кожнаму студэнту прапануюцца 10 тэстаў, якія ахопліваюць усе раздзелы праграмы курса і разлічаны на праверку замацавання неабходных базавых ведаў і праверку ўмення арыентавацца на карце Беларусі. Усяго па курсу распрацавана 150 тэстаў, якія рэгулярна абнаўляюцца.  Па сваёй форме яны розныя: з выбарам аднаго правільнага адказу з некалькіх альтэрнатыўных; з некалькімі правільнымі адказамі (трэба іх усе знайсці); на адпаведнасць; на вызначэнне правільнай паслядоўнасці і інш. 
Пры фарміраванні тэстаў мы зыходзілі найперш з прыкладна аднолькавай ступені іх складанасці, не забываючыся пры гэтым пра  дакладнасць і лаканічнасць фармулёвак, абмежаванасць часу на адказы (на ўсе 10 тэстаў кожнаму студэнту адводзіцца 15 хвілін). Трэба падкрэсліць, што выніковая ацэнка тэставага кантролю складаецца як з поўнасцю правільных адказаў на тыя ці іншыя тэсты, так і з часткова правільных адказаў на іх. Кампутарная раздрукоўка вынікаў дазваляе кожнаму студэнту ўбачыць свае «слабыя месцы», а выкладчыку зразумець, на якія тэмы трэба звярнуць асаблівую ўвагу ў далейшай сваёй рабоце. 
Практыка правядзення тэсціравання паказвае, што сярэдні бал застаецца даволі нізкім і вагаецца  па студэнцкіх групах ад 4 да 6. На жаль, за ўсе 3 гады тэсціравання ні водны студэнт не набраў максімальна магчымую колькасць балаў, – 10. Цікава адзначыць, што вынікі тэсціравання не вельмі моцна адрозніваюцца паміж студэнтамі дзённай і завочнай формы навучання. Прычыны гэтага розныя, аднак важнейшая, на нашу думку, звязана з жыццёвым вопытам. 
Завяршальным этапам кантролю ведаў па дадзенаму курсу з’яўляецца вусны экзамен, які, у адрозненні ад тэставага, дазваляе студэнту прадэманстраваць ужо іншы ўзровень засваення вучэбнага матэрыялу: праводзіць аналіз, вызначаць прычынна-выніковыя сувязі, самастойна выкарыстоўваць веды, лагічна разважаць, спалучаць адказ з паказам на карце і г.д. Не менш  важным пры здачы вуснага экзамена для будучага настаўніка ўяўляецца таксама культура мовы. Аднак вынікі тэсціравання абавязкова знаходзяць сваё адлюстраванне пры выстаўленні канчатковай ацэнкі (звычайна як сярэднеарыфметычнае значэнне паміж балам тэставага кантролю і вусным экзаменам). 
Важна падкрэсліць тое, што студэнты, якія найбольш паспяхова справіліся з тэсціраваннем, як правіла, атрымліваюць і больш высокую ацэнку на вусным экзамене. Такім чынам, спалучэнне тэсціравання і вуснага экзамена дазваляе студэнтам найбольш поўна раскрыць свой патэнцыял, што і з’яўляецца галоўнай мэтай кантролю ведаў. Выкарыстанне тэставага кантролю спрыяе фарміраванню  цэласнасці сістэмы вышэйшай адукацыі і павышае яе якасць.                  

